
'Katrina' eta kapitalismoa 


Katrina urakanak argitara bota du kapitalismoaren benetako izaera ankerra eta burgesiaren giza bizitzarekiko axolagabekeria. Planetako azken muturrera milaka tropa eta tonaka armamentu egun batetik bestera bidaltzeko ahalmena du, baina ez du bere herriari janaria, ura eta sendagaiak ziurtatzeko balorerik, eta literalki jendea gosez hiltzen uzten du. 

Laugarren urtez segidan Ameriketako pobrezia eta langabezia handituz doaz. Alabama, Louisiana eta Mississipi estatu pobreenetakoak dira, biztanle gehienak beltzak dira, eta milaka pertsona apartheid-ean bizi dira, txabola eta karabanetan. Ebakuazio planik gabe 100.000 pertsonak ez zuten inongo ibilgailurik hiria uzteko; eskola autobusek bakarrik 20.000 ebakuatzeko ahalmena zuten. Baina ur azpian geratu dira. Urteak dira armadako ingeniari taldeak New Orleansko dikeen egoera txarra zela salatzen zuela, baina hala ere Bushen gobernuak azken hiru urteotan aurrekontua %44,5 murriztu zien. Benetako kostua, 250 milioi dolar; egun bat Iraken. Gerra inperialista baten mantenurako eta korporazio gutxi batzuen interesentzako ahal diren murrizketa sozial guztiak egin ditu gobernu kapitalistak. Bertako langile klasea zapalduz munduko beste langileak zapaltzen ditu. Lousiana kexatu egin zen, bertako helikoptero, generadore elektriko edo ibilgailu anfibioak Iraken zeudelako. 

Ekaitzaren ostean etorritakoa, ordea, ez da barealdia izan beraientzat. Egunak egon dira janari eta edari gabe; estadio batean jendea ohe, mediku, janari eta edaririk gabe. Eta kolera bezalako gaixotasun hilgarriak zabaldu dira. Bertakoak kosta hala kosta infernutik irten nahian nora joanik gabe, superbibentziaren legea nagusi. Gobernuaren erantzuna: jabetza pribatuaren alde borrokatu, giza bizitzak bost axola! Poliziak erreskate operazioak uzten ditu eta bakea ezartzera doa tiroka, bi autobus bidaltzen dira lenbailen Bixoliko Madonaren kortsea edo Elvisen kapa erreskatatzera, petrolio konpainiei ezin zaie laguntza eskatu, horiek prezioa igotzen dute, McDonalds moduko enpresen langileen nomina guztiak desagertu dira... 

Historian tarteka agertzen dira aurreko gizartearen ustelkeria guztia azaleratzen duten istripuak, gizakien kontzientzian gizarte hobeago baten aldeko apustua pizten dutenak, eta urakana sortu zuen tximeleta hegalkada bezala gertaeren katean eskala gora doa. Gobernuaren aurkako mobilizazioak eta aipamenak etengabe handituz doaz, gerraren gaitzespena gero eta handiagoa baita soldaduen artean ere. Urteak dira AEBetako gobernuak Kuba edo Venezuelaren aurkako kanpaina propagandistikoa hasi zuela, baina ekonomia planifikatu batez blokeatuta bizirik irauten duen Kubak ganora erakusten du jendea ebakuatzeko garaian urakan denboraldia datorrenero. Bushek ondotxo daki bere politikan zulo beltz handi bat dela hondamendi hau, eta laino ilunez estaltzen ahaleginduko da: arreta banda armatuetara bideratzen du, herriaren batasunaren izenean eta sufrituen izenean politika alde batera uzteko eskatuko du... Kapitalismoaren gezurrek New Orleansko dikeek baino gutxiago iraungo dute zutik. NBEn egin nahi ziren erreformen porrotak argi erakusten du: burgesiak ezin du aurrerapenik burutu, ezin du bere esklaboen bizia bermatu, ezin du eginkizun historikorik burutu; asmo onez jokatzen saiatuko balitz ere, burgesiak ezingo luke bere interes ekonomikoetara lotzen duen katea apurtu, hauek uztea klase parasitoaren heriotza sinatzea litzateke eta. Langile klasea da ezer galtzeko beldurrik gabe iraultzaren eginkizunak bete ditzakeen bakarra. Kapitalismoa amildegiaren ertzean da! «Munduko langileak, elkartu zaitezte!». Sozialismoa edo basakeria! 

